
113 年全國語文競賽-閩南語朗讀文章(國中組) 
 

07 趣味的暑期輔導課 

李四 

今仔日早自修結束了後，毋免班長號令，同窗的攏自

動行去走廊照號碼排列，因為阮欲去法院看開庭囉！ 

法院誠實是一个特殊的所在，沿路行沿路講的同窗

的，到法院門口煞隨恬去。逐家恬恬通過門跤口的金屬探

測安檢門，老師閣一擺提醒阮入去法庭了後，袂當食物件、

盹龜、坐甲無攬無拈、錄音、錄影、翕相……遮的規定。

紲落來手比法庭外的電腦螢幕，共阮講這个庭當咧審理詐

欺罪嫌，就使目尾愛阮入去揣位斟酌聽。 

「被告李有財先生，你佇民國 110 年 5 月 18 共某乜人

騙十萬箍、民國 110 年 7 月初 3 佇臺灣銀行共某乜人騙五

十萬，以上攏有予電眼錄著，你敢有意見？」 

「我無意見。」 

「檢察官起訴你犯著刑法第三百三十九條……的詐欺

罪，你敢有意見？」 

「我無意見。我干焦向望大人可憐我長期無固定的頭

路，攏佇咧做小工，閣有序大佮兩个讀國校的序細愛我育

飼，拜託共我判較輕咧！」 

我看壁堵投影顯示的資料，這位高中讀無出業的被告

才三十捅歲，猶毋過看著煞比阮阿公較臭老。而且伊有十

外條做剪綹仔、恐喝、騙錢的案底，食免錢飯七八擺囉，

這擺是做詐騙集團的車手予人掠著，誠實「賊性入骨，仙

洗袂甪」。 

審理結束，被告起身，兩爿邊的警察一个提手銬、一

个提跤枷，共被告銬起來。逐家目睭攏瞪甲大大蕊金金看，

耳仔閣聽著 khuá-la khuá-la 跤枷䠡塗跤的聲。被告經過阮

身軀邊的時，問警察講：「是按怎學生會使來遮？」警察講：

「定著會使，這是咱臺灣的法治教育。」 

這擺的體驗實在是誠珍貴，看伊一直懇求法官從輕發

落，實在予人感覺真稀微，伊敢毋知「偷提袂瞞得心虛，

偷掠袂瞞得天理」的道理？行轉去學校的路裡，平常時佇

班上吵甲無時閒、閣不時偷走學佮𨑨迌囡仔浪 liú-lian 的阿

龍，一个人恬恬行佇上尾後，敢若是佇咧想老師講的彼句

話：「頂看三，下看四；看別人，想家己。」我想伊應該是

學著上濟的人！ 


